RELACION 
PËR 

PROJEKTVENDIMIN

PËR DISA NDRYSHIME DHE SHTESA NË VENDIMIN NR.165, DATË 2.3.2016, TË KËSHILLIT TË MINISTRAVE, “PËR GRUPIMIN E NJËSIVE TË VETËQEVERISJES VENDORE, PËR EFEKT PAGE, DHE CAKTIMIN E KUFIJVE TË PAGAVE TË FUNKSIONARËVE TË ZGJEDHUR E TË EMËRUAR, TË NËPUNËSVE CIVILË E TË PUNONJËSVE ADMINISTRATIVË TË NJËSIVE TË VETËQEVERISJES VENDORE”, TË NDRYSHUAR
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektvendim synon rritjen e nivelit të pagave për nëpunësit dhe punonjësit e tjerë në njësitë e vetëqeverisjes vendore, në bazë të politikave të qeverisë shqiptare për vitin 2022, në këtë drejtim.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektvendimi hartohet si pasojë e detyrimeve ligjore që ka Këshilli i Ministrave për të përcaktuar/ndryshuar pagat dhe shtesat e ndryshme për nëpunësit e institucioneve të administratës publike. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektvendimi që po paraqesim për shqyrtim dhe miratim propozon:

1. Në bazë të politikave të miratuara nga qeveria shqiptare në plan afatmesëm në kuadër edhe të paketës së rezistencës sociale ndaj pasojave të krizës, ministria përgjegjëse për financat përcolli pranë DAP-it orientimet përkatëse për rritjen e elementit të pagës mujore “shtesa e pozicionit”, për nëpunësit civilë dhe të tjerë të barazuar me ta, si dhe për rritjen e pagës mujore për nëpunësit dhe punonjësit e tjerë të njësive të vetëqeverisjes vendore.  

Bazuar në sa më sipër, është përgatitur ky projektvendim, në të cilin propozohet rritje me mesatarisht 7% të kufijve minimalë e maksimalë të:

· elementit “shtesë për pozicion”, të pagës mujore të nëpunësve në pozicionet “specialist” deri në “sekretar i përgjithshëm”, si dhe të funksionarëve të kabineteve të cilët paguhen në referencë me pagat e nëpunësve civilë; 

· pagës mujore të punonjësve administrativë. 

2. Përveç sa më sipër, në këtë vendim propozohet: 

a) Në grupin “1”, të niveleve të diplomave (lidhja 9 e vendimit aktualisht në fuqi), të shtohet edhe niveli “Master profesional të përfituar në fund të studimeve të ciklit të dytë, me 120 kredite dhe me kohëzgjatje normale 2 vite akademike”, përcaktim ky që për nëpunësit civilë në institucionet e administratës shtetërore është miratuar që në vitin 2019. Gjithashtu, theksojmë që ky ndryshim realizon edhe përputhjen e përcaktimeve të VKM-së nr. 142/2014, të ndryshuar, që është vendimi bazë që përcakton kriteret minimale të nivelit të diplomimit për t’u punësuar në shërbimin civil, me përcaktimet e vendimit të pagave për nëpunësit civilë në njësitë e vetëqeverisjes vendore. 

b) Në listën e dokumentacionit mbi bazën e të cilit llogariten vitet e punës për efekt të shtesës së vjetërsisë, përveç librezës së punës të shtohet, në mungesë të kësaj të fundit, edhe çdo dokument tjetër ligjor të lëshuar nga organet kompetente përkatëse sipas legjislacionit në fuqi. Ky ndryshim, vjen si rezultat i problematikës së ngritur pranë DAP-it nga ana e institucioneve, pasi janë konstatuar raste kur nëpunësve u ka humbur libreza e punës dhe në vend të saj për të vërtetuar vitet e tyre të vjetërsisë kanë dokument të lëshuar nga sigurimet shoqërore që vërteton vjetërsinë e tyre në punë. Sqarojmë se ky ndryshim është miratuar në muajin qershor të vitit 2022, në vendimin e pagave të nëpunësve civilë/nëpunësve të tjerë të institucioneve të administratës shtetërore dhe institucioneve të pavarura. 

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi është hartuar në mbështetje të:

· Nenit 100, të Kushtetutës së Republikës së Shqipërisë;
· Ligjit nr. 10405, datë 24/03/2011, “Për kompetencat për caktimin e pagave dhe të shpërblimeve”;
· Ligjit nr. 139/2015, “Për vetëqeverisjen vendore”. 
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Projektvendimi nuk synon përafrimin e ndonjë acquis communautaire. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Ky projektvendim propozohet nga Kryeministri. 
Projektvendimi ka 2 pika dhe 8 lidhje bashkëlidhur, që propozojnë:  
Pika 1:  
a) Saktësimin në pikën 6, të vendimit aktualisht në fuqi të dokumentacionit mbi bazën e të cilit do të llogariten vitet e punës për efekt të shtesës së vjetërsisë në punë.   
b) Ndryshimin e kufirit maksimal të pagës së punonjësve jo me arsim të lartë që mund të emërohen në pozicione “specialist” të shërbimit civil, në bashkitë me deri në 20.000 banorë, në rastet kur ka mungesë kapacitetesh më arsim të lartë; 
c) Ndryshimin e kufijvë minimalë dhe maksimalë të pagave të punonjësve administrativë; 

ç) Shtimin në kolonën e dytë të lidhjes nr. 9, të emërtimit “Master profesional të përfituar në fund të studimeve të ciklit të dytë, me 120 kredite dhe me kohëzgjatje normale 2 vite akademike”;

d) Zëvendësimin e lidhjeve nr. 1 – 8, që reflektojnë: (i) rritjet e kufijve minimalë e kasimalë të shtesave të pozicionit për kategoritë e pagave IV-b deri në I-b, për bashkitë dhe qarqet në lidhjet 1-7, dhe; (ii) rritjen e kufijve minimalë e maksimalë të pagave mujore të punonjësve të policive bashkiake.  
Pika 2: përballimin e efekteve financiare të këtij vendimi, për vitin 2022. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Institucionet e ngarkuara për zbatimin e vendimit janë të gjitha bashkiët dhe qarqet. 
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektvendim është hartuar nga Departamenti i Administratës Publike në bashkëpunim me përfaqësues të ministrisë së Financave dhe Ekonomisë, me qëllim rakordimin e vlerave, si dhe efekteve financiare të tij. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Në lidhje me efektet financiare të këtij projektvendimi për vitin 2022, sqarojmë se ato do të përballohen nga fondet e lira si pasojë e vakancave në strukturat e institucioneve. 

EDI RAMA 
Relacion shpjegues për projektvendimin “Për disa ndryshime dhe shtesa në vendimin nr.165, datë 2.3.2016, të Këshillit të Ministrave, “Për grupimin e njësive të vetëqeverisjes vendore, për efekt page, dhe caktimin e kufijve të pagave të funksionarëve të zgjedhur e të emëruar, të nëpunësve civilë e të punonjësve administrativë të njësive të vetëqeverisjes vendore”, të ndryshuar”
. 


